
lakShmIstotram from Venkateshakavyakalapa

లక్ష్మీస్తోత్రమ్  వేఙ్కటేశకావ్యకలాపాన్తర్గతమ్

శ్రియం  శ్రీవేఙ్కటేశస్య  శ్రీనివాసస్య  వల్లభామ్  ।
ఈశ్వరీం సర్వభూతానామాశ్రయే  విశ్వమాతరమ్ ॥ ౧॥
విష్ణోర్విచిత్రచిదచిన్మిశ్రవిశ్వవిధిశ్రమః     ।
సఫలస్సకృదాలోకాద్యస్యాస్తస్యై  నమః శ్రియై  ॥ ౨॥
యస్యా ముగ్ధకటాక్షదుగ్ధకణికా   న్యూనాధికోదఞ్చితాః
ద్విత్రాః  కుత్రచిదేకతస్త్రిచతురాః   కిఞ్చాన్యతః పఞ్చషాః ।
బ్రహ్మేశేన్ద్రముఖామరాన్నరపతీంశ్చోచ్చావచశ్రీజుషః  
కుర్వన్త్యాశ్రితవత్సలాం  భగవతీం తామాశ్రయామః  శ్రియమ్  ॥ ౩॥
అస్తోకస్తబకా  స్తనద్వయమిషాత్ పాణిప్రవాలోజ్జ్వలా 
రోమాలీలలితాలిఅపఙ్క్తిమహితా  బాహుప్రతానాఞ్చితా  ।
సామోదా హరికల్పవృక్షవిపులోపఘ్నా వృషాద్రేస్తటే 
లక్ష్మీకల్పలతా స్థిరా  మయి కృపావీక్షాప్రసూనం  క్షిపేత్ ॥ ౪॥
స్వైరోద్వేలకృపాకటాక్షసుధయా  సమ్ప్లావయన్త్యా  జగత్
లక్ష్మ్యాస్తౌ చరణౌ ప్రపన్నసులభౌ  స్తోతుం ప్రయస్యామ్యహమ్  ।
యల్లాక్షారసలక్ష్మ  వక్షసి హరేర్వీక్ష్యైవ సాక్షాత్పరం
బ్రహ్మేదం  జగదేకకారణమితి త్రయ్యన్తవర్గా  జగుః ॥ ౫॥
వేదాన్తా విబుధాశ్చతుర్ముఖముఖాస్సన్తస్సనన్దాదయః
వ్యాసాద్యా మునయశ్చ సూరినివహా లక్ష్మీపతిర్వా స్వయమ్ ।
సర్వే యన్మహిమామృతాబ్ధికణికేయత్తాం  న వేత్తుం క్షమాః
తాం లక్ష్మీమనపత్రపః  కథయితుం వాఞ్ఛామి ధిఙ్మాం కవిమ్ ॥ ౬॥
మాతఙ్గస్సుమహానణుశ్చ  మశకః పాతుం ప్రవృత్తౌ  తృషా
దుగ్ధాబ్ధిం   పిబతస్స్వశక్త్యనుగుణం  కృత్స్నం న పాతుం క్షమౌ ।
మాతర్లక్ష్మి  తవ ప్రభావజలధౌ  బ్రహ్మాఽప్యహం  చేదృశౌ
యజ్ఞానాదిషు  తారతమ్యముభయోర్నౌ తేన కిం సాధితమ్ ॥ ౭॥

ముగ్ధస్తనన్ధయముఖాత్    ప్రథమోదితా  వాక్
అవ్యక్తవర్ణమధురా   స్వదతే హి మాత్రే ।
శ్రీరమ్బ  తద్వదతిమౌగ్ధ్యకృతా  స్తుతిర్మే
త్వత్కర్ణవర్త్మని   వమేదమృతస్య ధారామ్ ॥ ౮॥
సుధాధారాసేకాదివ సుఖితకర్ణాః  సుకవయః
స్తువీరన్యాః శ్రుత్వా  సపది సశిరఃకమ్పమవశాః ।
తథాభూతామాతరస్తుతివచనభఙ్గీస్త్వదుచితాః 
విధాతుం మే శక్తిం వితర వృషశైలేశదయితే  ॥ ౯॥
మహితమహసః పఙ్కే మగ్నాన్మణీనివ చేతనాన్
ప్రలయతమసా  గాఢం గూఢానసత్సమతాం గతాన్ ।
న యది భవతీ మాతః పశ్యేద్దయార్ద్రదృగఞ్చలా 
కథమివ భవేత్సత్తా తేషాం పుమర్థకథా  కుతః ॥ ౧౦॥
అస్యేశానా జగత ఇతియా విశ్రుతా  విశ్వగోప్త్రీ
సత్యం సా త్వం భవసి కమలే విష్ణుపత్నీత్యనూక్తేః  ।
తస్యా మాతస్తవ పరిజనేప్వాత్మసు ప్రేమబన్ధః 
తద్వాత్సల్యం నిరవధికృపా సర్వమేతన్న చిత్రమ్  ॥ ౧౧॥
శ్రుతిశిరోవరకోశగృహాహితాన్  స్మృతిపురాణసుదీపవిదీపితాన్ ।
స్ఫురితతావకదివ్యగుణాన్ మణీన్ స్వహృదయే సుధియో దధతీన్దిరే  ॥ ౧౨॥
రస్యం గవామపి పయో రసనోపఘాతాత్
పైత్యేన  తిక్తమితి వక్తి యథా తథాఽపి హి ।
తత్త్వం పరం త్వదుపగూఢమపోఢహేయం
హేయాస్పదం వదతి కశ్చన గాఢపాపః ॥ ౧౩॥
నిత్యోదఞ్చితచఞ్చరీకనినదాం నీరన్ధ్రపుష్పద్రుమాం 
నిర్యన్నిర్ఝరశీతలాం  వృషగిరేరుత్తుఙ్గశ ‍ృఙ్గస్థలీమ్   ।
కృత్వా కేలిగృహం రమే రమయసే సర్వేశ్వరం త్వత్ప్రియం
భోగోపక్రమవిభ్రమభ్రమిముఖే    భగ్నం ముహుః కుర్వతీ ॥ ౧౪॥
మధుకరమౌలిదఘ్నమకరన్దరసప్రసర  -
ప్రకలితభూలసేకపరిబృంహితపుష్పవనే  ।
విరచితపాదచారమిహ వేఙ్కటశైలతటే

విహరసి దేవి లక్ష్మి కరలమ్బితకాన్తకరా ॥ ౧౫॥
కమలపలాశదేశ్యపరిపేశలచిహ్నపద -

ద్వితయనివేశనాఙ్కపరికర్మపవిత్రశిలాః  ।
తవ చ తవ ప్రియస్య  వినమన్తి వృషాద్రితటే
వికచకుశేశయోదరవిహారిణి సర్వసురాః ॥ ౧౬॥
ఉపనిషదాం సహస్రముపబృంహణమప్యఖిలం
వదతి పరోక్షమమ్బ దయితేన సమం భవతీమ్ ।
అథ పునరఞ్జనాద్రిరపరోక్షమవేక్షయతే 
శరణమయాసిషం తమధికాద్భుతభూమిమహమ్ ॥ ౧౭॥
త్వయి వృషశైలసీమ్ని  కుసుమాపచయావసరే
దయితవిలోభనాయ ధృతదివ్యలతావపుషి ।
పతిరపి తే ప్రగల్భమతిరేత్య  మధువ్రతతామ్
అతిపతితాన్యవల్లి భవతీమభికామయతే ॥ ౧౮॥
సుతను లునావ పుష్పమధికాపచయేఽస్తు జయః
తవ మమ వేత్యుదీర్య కుసుమాని లునన్ కమలే ।
త్వదుదితనర్మసూక్తిరసనిఘ్నమనాః ప్రహసన్
ప్రసవపరాఙ్ముఖశ్చ  విజితో వృషశైలపతిః  ॥ ౧౯॥
సహచరవేఙ్కటేశకరనమ్రితకల్పతరోః
అభినవపుష్పజాతమపచేతుముదగ్రముఖీ  ।
ప్రియతమముగ్ధహాసముఖచన్ద్రవిలోపితధీః  
త్వమపచినోషి తస్య మణిదామమహఃప్రసవాన్  ॥ ౨౦॥
జనని సఖీసమక్షముపగూహనలోలమతేః
తవ పతిమిఙ్గితజ్ఞమతిపుష్పితవృక్షతనుమ్   ।
సపులకకమ్పఘర్మసలిలాదివికారభృతః
కుచయుగతో నిపీడ్య కుసుమాని లునాసి శనైః  ॥ ౨౧॥
అన్తర్వసన్తమవలమ్బితహేమశ‍ృఙ్గాం
ఆలిప్తకుఙ్కుమకుచామరుణోత్తరీయామ్ ।
ఆనీలవేణిమనురూపసఖీవృతాం త్వాం
ఆలోక్య విస్మయభరస్తిమితః పతిస్తే ॥ ౨౨॥

ప్రాప్తా  స్వామిసరః ప్రసన్నసలిలం  స్నాతుం సహ ప్రేయసా
దృష్ట్వా  స్వప్రతిబిమ్బమమ్బ  సుభగం స్తబ్ధా ప్రతిశ్రీధియా   ।
ఆస్ఫాల్యా(మ్బుని) కమ్పితేఽత్ర విమతాదృష్ట్యా  ప్రసన్నా  పునః
పత్యా నిర్విశసి త్వమఞ్జనగిరౌ  కీలాలలీలారసమ్ ॥ ౨౩॥
కాన్తేన శ‍ృఙ్గసలిలైస్సకృదుక్షితాం   త్వాం
వీక్ష్యాసహిష్ణుభిరుపేత్య  సఖీజనైస్తే   ।
పర్యుక్షితః పతిరనారతమమ్బువృష్ట్యా
నిర్ణిక్తనీలమణిశైలరుచిం    దధాతి ॥ ౨౪॥
సిఞ్చన్త్యాం కరవారిణా ప్రియముఖం  త్వాయ్యేకయా హేలయా
సిఞ్చన్తీష్వభితః సఖీష్వపి నిరుచ్ఛవాసో నిమజ్జ్యాన్యతః  ।
ఉన్మజ్జ్య  స్మితఫుల్లగణ్డఫలకాం   త్వాం పుణ్డరీకేక్షణః
పశ్యన్ సాఞ్జలి  వారయత్యభియతీం భూయశ్చ సేకోత్సుకామ్ ॥ ౨౫॥
యస్తే శ్రీః  పుష్పమేకం చరణకమలయోరర్పయేద్భూతికామో
వజ్రాలఙ్కారహస్తస్స  ఖలు సురపురీవీధికాభ్యన్తరేషు ।
దివ్యస్త్రీభిస్స్వహస్తైరచిరముపచితైః    పారిజాతప్రసూనైః 
ఆరాదాకీర్యమాణశ్చరతి సురపతిస్స్వైరమైరావతేన   ॥ ౨౬॥
సమ్పత్కామస్సకృత్త్వాం ప్రణమతి  కమలేయా (యో)యదృచ్ఛాప్రవృత్తిః 
సోయం హంసాధిరూఢః ప్రతిదిశవదనో  భారతీప్రాణనాథః  ।
బ్రహ్మాణ్డైకాధిపత్యస్మయకృతవికృతిః   సేవ్యతే (సావ)రాయైః  (రోధైః )
దేవైర్దిక్పాలముఖ్యైరధిగతవినయైరఞ్జలివ్యగ్రహస్తైః        ॥ ౨౭॥
యోవా కశ్చిజ్జాతు  కామ్యేష్వకామో
భూయిష్ఠాం  తే నమౌక్తి విధ(త్తే) ।
(దత్త్వా తస్మై ) దేవి భోగాపవర్గౌ
న త్వం దృ(తృ)ప్తా కీదృగౌదార్యమేతత్ ॥ ౨౮॥
కశ్చిత్త్వాశ్చర్యబుద్ధిః  కబలయతి కలాయాశ్చతుష్షష్టిసఙ్ఖ్యాః  
కశ్చి(త్త్వత్యన్తమన్దః   పికకరటభిదా)న్నేవ(న్నైవ ) శక్తో వివేక్తుమ్ ।
కోఽప్యన్యస్సార్వభౌమో భువమనుభవతి క్షుత్కృశః కోఽపి భిక్షుః
వైషమ్యస్యాస్య  హేతుర్భగవతి కమలే త్వ(త్కటాక్షాకటాక్షౌ) ॥ ౨౯॥
కనకలతేవ నీలమణిశైలవిశాలతటం

కపిశిమదీప్రకమ్రకలికేవ   తమాలతరుమ్ ।
అభినవమమ్బువాహమచలేవ తటిల్లతికా
మురజిదురః పయోధి(దుహి)తః పరిభావయసే ॥ ౩౦॥
అమృతలహరీమాలాలీలావిజిత్వరవిభ్రమైః 
శిశిరమధురైః  శ్రీరమ్బ  త్వత్ప్రతిక్షణవీక్షణైః  ।
ఉపచితమహాబాహాశాఖశ్శుచి (స్మిత)కా(కో)రకః
ఫలతు భజతాం తత్తత్కామాంస్తవ ప్రియకల్పకః  ॥ ౩౧॥
అయి వృషగిరేరుచ్చైశ ‍ృఙ్గాగ్రమఙ్గలదీపికే  
నిజపరిజనస్త్రీనేత్రాణాం   నిరన్తర చన్ద్రికే  ।
భవహుతవహజ్వాలార్తానాం సుధామయదీర్ఘికే
జయ జయ జగజ్జన్యే  ధన్యే జనార్దనజీవికే  ॥ ౩౨॥
నారీణాముత్తమా త్వం పతిరపి పురుషేషూత్తమస్తే విభూతిః
నిత్యా భోగాయ లీలారసపరిణతయే కల్పితైషా  విభూతిః ।
భృత్యా బ్రహ్మాదిదేవాస్సహజపరిజనాస్సూరయో  నిత్యశుద్ధాః
(హే శ్రీ )స్త్వద్భాగధేయం నిరవధికమహం భావయేయం కథం వా ॥ ౩౩॥
మాతర్మహత్త్మతివాఙ్మనసంవత్వదీవయం
యస్యాస్తవ ప్రణయరోషకషాయితాయాః  ।
నీరాజ(య)మ(త్య)రుణమఙ్ఘ్రియుగం  కిరీట-
రత్నత్విషా నిఖిలలోకపతిర్ముకున్దః  ॥ ౩౪॥
నానాదేవాదిదేహప్రకృతిపరిణతౌ  కర్మపాశేన బద్ధాన్
పర్యాయేణోచ్చనీచభ్రమితజలఘటీ (ధారి)యన్త్రస్య  నీత్యా ।
ఊర్ధ్వాధోలోకగత్యా  గతిజవవివశాన్ ప్రాణినస్త్రాతుమేతాన్ 
కో వాఽన్యశ్శక్యశఙ్కః ప్రభురితి  కమలే త్వత్సఖాద్వేఙ్కటేశాత్ ॥ ౩౫॥
దుర్లఙ్ఘే  దుఃఖసిన్ధౌ దురనుభవమహావ్యాధిభేదోత్తరఙ్గే
సమ్భగ్నాన్వీక్ష్య జీవాన్ సహజకరుణయా ప్రేరితా  లోకమాతః ।
కూపాన్తర్ముగ్ధపుత్రం   పతితమనుపతన్మాతృవల్లోకమేతం
ప్రాప్తా  వైకుణ్ఠధామ్నస్త్వమిహ   వృషగిరౌ వర్తసే త్రాతుమేతాన్  ॥ ౩౬॥
స్మితరుచికౌముదీకవదనేన్దురుదారవపుః
త్వరితమవాతరద్య(రిష్య)దమృతేన న చేద్భవతీ ।

చలితచతుర్భుజస్య మథితోద్ధతదుగ్ధనిధేః 
ధ్రువమభవిష్యదమ్బ  కమితుస్తవ నీరసతా ॥ ౩౭॥
ప్రవహదమృతపూరాత్  ప్రాదురాసీః  పయోధేః
అమృతమథనదాన్తం మోహయన్తీ ముకున్దమ్  ।
అథ విపులమయాసీదన్తరం తస్య బాహ్వోః
అనిమిషమమరాణాం పశ్యతాం పద్మవాసే ॥ ౩౮॥
సాన్ద్రార్ద్రాగసి   సంహితాదనుగతాదస్త్రాదతిత్రాసిని 
భ్రాన్త్వా  సర్వజగత్ సు(స్వ)గోప్తృవిరహాత్ కాకే పురః పేతుషి ।
దృష్ట్వైనం  జనని త్వయా సదయయా విజ్ఞాప్య  వీరవ్రతం
పత్యుస్తే ప్రతిబోధితా  రఘుకులోత్తంసస్య పుంసః కృపా ॥ ౩౯॥
పద్మే పరిష్కృతమతీం పరిఫుల్లదృష్టిం 
సీతాం సమీక్ష్య జనకాఙ్కనిషేదుషీం త్వామ్ ।
త్వద్భ్రూవిభఙ్గవిధినా  విహితోపదేశః
శమ్భోర్బభఞ్జ ధనురాశు రఘుప్రవీరః  ॥ ౪౦॥
రామో రమే తవ కృతే రఘువీరజాయే
భోగీన్ద్రభోగసుభగాముపధాయ  బాహామ్ ।
ఆజానుబాహురశయిష్ట తటే పయోధేః
ప్రస్పర్ధయన్   ప్రతిపయోధిరివ  ప్రసుప్తః  ॥ ౪౧॥
శ్రీరమ్బ  మైథిలి  పతిస్తవ ధర్మపత్న్యాః
ప్రాప్తేస్తిరోధిముదధిం    వ్యతిలఙ్ఘ్య  వీరః ।
ఆలూయ సఙ్కులమరాతికులం సమూలమ్
ఆసీత్త్వదీయముఖపద్మవికాసభాస్వాన్ ॥ ౪౨॥
మాతర్మనోనయన(రఞ్జ )నదివ్యరూపః
కృష్ణస్సతృష్ణహృదయస్త్వయి   భావవత్యామ్ ।
వీరో వహన్నుర్రసి  వైరిశరాన్మహాజౌ
త్వాం రుక్మిణీముదవహద్విజితారిలోకః ॥ ౪౩॥
ఆరభ్య శైశవమనారతమప్రయత్నాత్ 
యత్పూతనాదివిపదుత్తరణం మురారేః ।
కల్యాణి రుక్మిణి జగజ్జనని  త్వదీయ-

మఙ్గల్యసూత్రమహిమా   ఖలు తత్ర హేతుః ॥ ౪౪॥
జామాతా పురుషోత్తమస్సుసదృశో లక్ష్మ్యాస్సుతాయా మమే-

త్యానన్దైరుదితైరివాన్తరమితైస్తుఙ్గైస్తరఙ్గైర్వృతమ్       ।
దుగ్ధాబ్ధి  పితరం తవామ్బ దయితః పశ్యన్ప్రభూతాకృతిః
ప్రత్యగ్రామ్బుజలోచనః   ఫణిపతౌ శేతే నభశ్శ్యామలః ॥ ౪౫॥
భవ్యం పద్మాదిరూపం పరిమలమపి చాదాయ సృష్టేవ  మృద్వీ
పద్మే త్వన్నిత్యభోగ్యప్రియతమవపురుత్కర్షజాతాతిశఙ్కా   ।
విశ్లేష్టుం   న క్షమాఽహం క్షణమపి దయితత్వాదితి వ్యాహరన్తీ
శ్లిష్యన్తీ   కాన్తవక్షస్సుదృఢమవిరతం మోదసే వేఙ్కటాద్రౌ ॥ ౪౬॥
శ్రీమద్వేఙ్కటశైలనీలజలదవ్రాతాభిజాతాకృతేః  
శార్ఙ్గశ్రీజితచారుశక్ర   ధనుషశ్శశ్వత్కృపావర్షిణః  ।
మన్ద్రం  మన్దసమీరపూరణకృతం  శఙ్ఖధ్వనిం  బిభ్రతః
విష్ణోః  శ్రీరురసి  స్థితా  వితనుషే విద్యుల్లతావిభ్రమమ్   ॥ ౪౭॥
యథాఽనర్ఘం  రత్నం భవతి నిజదీప్త్యా పరివృతం
యథా పుష్యపుష్పం నవపరిమలర్ద్ధ్యా  బహుమతమ్ ।
తథా విత్యాశ్లిష్టో  భగవతి భవత్యా మహితయా
నిషేవ్యస్సర్వేషాం భవతి భగవాంస్త్వత్సహచరః ॥ ౪౮॥
ఇయం గాథా కాఽపి శ్రవణపథవృత్తా  తనుభృతాం
భవేత్కిఞ్చిద్వస్తు స్వపరగుణనిర్వాహకమితి ।
మృషా నైషా  సూక్తిర్భగవతి యతః శ్రీర్నిరుపమా
త్వమేవ శ్రీమత్తాం  తవ చ తవ పత్యుః ప్రథయసే  ॥ ౪౯॥
స్వశేషైరుత్కర్షే  సతి న ఖలు శేషిత్వవిహతిః
యతశ్శేషీ శేషైరేతిశయకరైరేవ   భవతి ।
అతః శ్రీః  కాన్తస్తే  త్వదుపహితనిస్సీమమహిమా-

ఽప్యహీనస్వాతన్త్ర్యో  భవతి న పరోపాధికగుణః ॥ ౫౦॥
మన్దస్పర్శం  మలయమరుతాం మాధురీం మాక్షికాణాం
వీణానాదం క్షణరుచిరుచిం సౌరభం వారిజానామ్ ।
ఆదాయాఙ్గం  తవ కృతమితి శ్రీర్వచో యౌక్తికానాం
కాలాతీతం నిగమవచసా తస్య నిత్యత్వసిద్ధేః  ॥ ౫౧॥

ఆమోదమేదురమరాలముదారబన్ధం
మృద్వాయతం చమరవాలవిలాసజైత్రమ్   ।
ఆనీలమద్భుతమనాతపవార్యమమ్బ
కేశాపదేశతిమిరం బిభృషే కిమేతత్ ॥ ౫౨॥
కింను స్విదమ్బ తిమిరస్య విపత్తి(క్తి )రేషః
కింవా నవోత్పలజనీలిమసమ్ప్రదాయః ।
భిన్నాఞ్జనోపలరుచామథవైష   రాశిః
ఇత్యాదిసంశయపదం తవ కేశపాశః ॥ ౫౩॥
కర్ణావతంసకలికాయితలోచనేన
స్వర్ణాత్మదర్శసుహృదా  సుషమోత్తరేణ ।
మన్దస్మితాంశు  మధురేణ తవాననేన
చన్ద్రః  కలఙ్కకలుషః కథమమ్బ తుల్యః ॥ ౫౪॥
అభినవమరవిన్దం  కిన్ను భృఙ్గానులీనం
సజలదశకలం వా శారదం చన్ద్రబిమ్బమ్  ।
కనకముకురమాహో నీలరత్నానువిద్ధం
జనని ముఖమిదం తే స్నిగ్ధనీలాలకం  వా ॥ ౫౫॥
మాతస్తవైతదభిజాతసువర్ణపట్ట   -
సౌభాగ్యహారి నిటిలం నిరపేక్షభూషమ్ ।
కస్తూరికోర్ధ్వతిలకం  బిభృషే తథాఽపి
నూనం తదస్య తిలకస్య పరిష్క్రియాయై ॥ ౫౬॥
అసితమవనతం చ స్నిగ్ధమాయుష్య [మేతత్
తవ జనని సమిన్ధే భ్రూయుగం  దేవి దివ్యమ్ ।
విలసితవివశస్సన్ యస్య నిస్సీమకాన్తేః
విహితవివిధవిశ్వో విష్ణురాజ్ఞాకరస్తే   ॥ ౫౭॥
జిఘ్రాసయేవ  ముఖమారుతసౌరభాణాం
ద్రాఘీయసీ  జనని తావకనాసికేయమ్ ।
భ్రూసేతుమధ్యవివరేణ  లలాటదివ్య-
సౌన్దర్యసారసరితః  ప్రసృతేవ  కుల్యా ॥ ౫౮॥
అధిగతవతోరక్ష్ణోః  కృష్ణాత్వమర్జునతాం   చ తే

జనితరణయోర్భ్రూకోదణ్డస్పృశోరనురక్తయోః   ।
కథమివ పరా మైత్రీ  కర్ణేన  కుణ్డలచారుణా
సమజని జనన్యాశ్చర్యాణామసి త్వమపాశ్రయః  ॥ ౫౯॥
ద్విజైరేతైః   పఙ్క్తావవివరనివిష్టైరవిషమైః  
ఉదగ్రైరుద్భాభిశ్శుచిభిరధరస్యాస్య  కమలే ।
స్మయాయత్తవ్యక్తేరపి  చ పరభాగప్రణయినః
బహిష్కారస్సోఽయం సముచితతరః పల్లవరుచేః  ॥ ౬౦॥
స్ఫటికముకురబిమ్బౌ నీలరత్నాంశుగర్భౌ
కిమమృతకిరణౌ ద్వౌ శారదౌ శ్రీకరాఙ్కౌ  ।
అథ విమలకపోలౌ దేవి తే దర్శనీయౌ
శ్రవణకువలయశ్రీజాతవర్ణప్రకర్షౌ     ॥ ౬౧॥
మాతః స్వభావసుషమాపునరుక్తభూషః
పత్యుస్తవాపి విజయావహభవ్యరేఖః ।
స్వామోదసమ్పదధివాసిత సర్వగన్ధః
కణ్ఠో మృదుః కథయ కమ్బుసమః కథం స్యాత్ ॥ ౬౨॥
సౌభాగ్యసమ్పదభిభూతసువర్ణకుమ్భౌ
భూయః పరాస్తపరిణాహిపయోజకోశౌ ।
కూలఙ్కషౌ కుచభరౌ గురుభారహారౌ
పుత్రస్య  దేవి కుశలం కురుతో దృశోర్మే ॥ ౬౩॥
తారుణ్యసౌరభతరఙ్గితహృత్తటాకే
జాతౌ స్తనద్వయమిషేణ సరోజకోశౌ ।
తన్మూలలగ్నసితబాలమృణాలికైవ
ముక్తావలీతి మమ మాతరభూద్వితర్కః ॥ ౬౪॥
బాహాశ్శిరీషమృదవస్తనవస్సువృత్తాః
శమ్పారుచస్సముచితాభరణాశ్చతస్రః  ।
మాతస్సపల్లవసకోరకకల్పవల్లీ  -

బాలప్రతానవితతీరనుకుర్వతే  తే ॥ ౬౫॥
తన్వీ తలోదరగతా తవ రోమరాజిః
ఆభాతి దేవి కుచతుఙ్గకులాచలాభ్యామ్  ।

నిష్క్రమ్య నాభిసరసీమభియాన్ పిపాసుః
ఆనీలభోగ ఇవ కశ్చన బాలసర్పః ॥ ౬౬॥
పీతామ్బరస్థగితమధ్యకటీనితమ్బ -
కమ్రోరుకాణ్డవరజానుయుగోపమానమ్   ।
నాస్త్యస్తి  చేద్వదతు దేవి తవైవ  కాన్తః
సర్వజ్ఞ ఇత్యనువినాదితకాహలీకః ॥ ౬౭॥
వృత్తే తవామ్బ లభి(లి)తే విధృతానుపూర్వ్యే
పీతామ్బరాఞ్చలపిశఙ్గరుచాఽభిషిక్తే  ।
సౌవర్ణకాహలసమే  సమసన్నివేశే
జఙ్ఘే తు(న) లఙ్ఘయతి  సేవకలోకదృష్టిః  ॥ ౬౮॥
ప్రత్యగ్రకల్పతరుపల్లవపాటలాభౌ  
వజ్రధ్వజాబ్జముఖమఙ్గలచిహ్నగర్భౌ    ।
ఇన్ద్రాదిదేవమణిమౌలిమహార్హపీఠౌ 
మాతస్త్వదీయచరణౌ శరణం ప్రపద్యే  ॥ ౬౯॥
చన్ద్రస్త్వదీయముఖకాన్తిజితః   కలఙ్కీ
శ్రీరమ్బ  వృత్తవిశదాంశునఖాపదేశాత్ ।
చారు ప్రపద్య  చరణద్వితయం భవత్యాః
పూర్ణోఽకలఙ్కదశమూర్తిరజస్రమాసీత్   ॥ ౭౦॥
విద్యుద్దామద్యుతిభిరుచితైర్దివ్యభూషాసహస్రైః   
స్థానే  దేవి స్థగయసి  వపుర్దివ్యమాపాదచూడమ్  ।
నోచేత్ సర్వావయవసుషమాస్వస్వదేశానుకర్ష -
శ్రాన్తస్వాన్తస్తిమితనయనో    వల్లభస్తే   జల[డ]స్స్యాత్ ॥ ౭౧॥
స [న] సత్కర్మ జ్ఞానం  న చ విమలమధ్యాత్మవిషయం
త్వయి త్వత్కాన్తే వా న హి పరమభక్తిస్త్వజని  మే ।
తతశ్చాకిఞ్చిత్కో దురితభరితోఽనన్యగతికః
శరణ్యే దేవి త్వాం శరణమభిపద్యే భగవతీమ్ ॥ ౭౨॥
అనన్తాసహ్యాగస్కృత [మకృత] సద్వృత్తిమశుచిం
ప్రహీణం  శబ్దాదిప్రవణమతిలజ్జాభయదయమ్    ।
ప్రసక్తం   స్త్రీమాత్రే  పశువదశుభైకాస్పదమిమం

కథం మాతః క్షామ్యేదఖిలఖలశాసీ తవ పతిః ॥ ౭౩॥
కదాచిత్కాన్తస్తే  హితపరపితృత్వేన కలుషః
కృతాగస్స్వస్మాసు స్వయముచితశిక్షాం తితనిషేత్ ।
తదా మాతస్త్వం చ భ్రుకుటిపరతన్త్రం   ప్రణయినం
ప్రలోభ్య  స్వైరఙ్గైశ్చరణపరిచర్యాం   ఘటయ నః ॥ ౭౪॥
అస్పృష్టసంసరణదుఃఖలవైరనాది  -
సిద్ధైరసఙ్కుచితనిత్యసుఖావబోధైః   ।
భవ్యైః  పరస్పరపరిస్థితశేషభావైః 
సంవాసయామ్బ సహజైస్తవ   కిఙ్కరైర్మామ్  ॥ ౭౫॥
ఆమ్నా[ఆమ్లా ] నైరమృతద్రవప్రియసఖైరౌదార్యకర్ణేజపైః     
అత్యైశ్వర్యమదాలసైరభిముఖేష్వాభాషితస్వాగతైః    ।
అమ్బావిష్కృతకూలముద్వహకృపావాత్సల్యవిస్రమ్భణైః 
ఆలోకైరభిషిఞ్చ  మామనుకలం త్వత్పాదపద్మాశ్రయమ్  ॥ ౭౬॥
త్వద్దాసదాసకులరాజకులాశ్రయేణ 
భవ్యోత్తమస్య మమ కర్మజవాగ్విమర్దాన్  ।
స్తోత్రాపదేశవిహితానపి  తానసఙ్ఖ్యాన్
మాతః క్షమస్వ మయి కేవలవత్సలా త్వమ్ ॥ ౭౭॥
అస్మద్గురుం  పరమకారుణికం త్వదఙ్ఽఘ్రి -

నిస్సీమభక్తినిధిమార్యమనర్ఘశీలమ్  ।
సౌమ్యోపయన్తృమునిమాత్మవిదం సమీక్ష్య
మాతః ప్రసీద  మమ వృత్తమచిన్తయిత్వా ॥ ౭౮॥
దేవ్యా మదీయరసనాధ్[స]నయా శ్రియవ
స్వప్రీతయే  స్తుతిమిమాముదితాం గృణన్తః ।
భుక్త్వా సమృద్ధిమిహ  సద్భిరనన్యభోగైః
అన్తే  చ సూరిపరిషత్ప్రథమార్హణీయాః  ॥ ౭౯॥
॥ శ్రీవాదిభయఙ్కరగురవే  నమః ॥ శ్రీవేఙ్కటగురవే  నమః ॥
॥ ఇతి శ్రీలక్ష్మీస్తోత్రమ్   ॥

